
Авалодаць Браславам было загадана 166-ай і 9-ай гвардзейскім стралковым дывізіям.           

423-ці і 735-ты палкі наступалі з боку Злота – Ельня, а 9-я гвардзейская стралковая дывізія – з 

усходняга накірунку. 423-ці полк пасля жорсткіх баёў здолеў разбіць ворага ля в. Краснасельцы, 

перарэзаў шасейныя дарогі на Браслаў, Бароўку, Карасіна, чыгунку Опса – Друя і ўшчыльную 

наблізіўся да Браслава. 

На дапамогу 166-ай стралковай дывізіі прыйшла 44-я мотастралковая брыгада (камандзір 

падпалкоўнік А. Халаеў), якая навязала бой праціўніку ля в. Азяраўцы. Удзел у баях ля Браслава 

прынялі і партызаны брыгады імя Жукава. У рашаючы момант на прарыў абароны немцаў ля 

в. Шакуры быў кінуты полк 9-й гвардзейскай стралковай дывізіі. Такім чынам, савецкія войскі 

ўшчыльную наблізіліся да Браслава з двух бакоў. Нямецкаму гарнізону ў горадзе, які налічваў  3–3,5 тыс. 

чалавек, пагражала акружэнне, і ён адышоў на поўнач у міжазёрную прастору.  

Браслаў вызвалены часцямі 423-га стралковага палка (камандзір Ф. Н. Уцянкоў) 166-ай 

стралковай дывізіі (генерал-маёр А. І. Светлякоў) 2-га гвардзейскага стралковага корпуса (генерал-

лейтэнант А. С. Ксенафонтаў) 6-ай гвардзейскай арміі 1-га Прыбалтыйскага фронту і партызанамі 

брыгады імя Г. К. Жукава. 

У ТЫЯ ДНІ 

 

Добра памятаю, што па даных разведкі Браслаў утрымлівалі рэшткі гітлераўцаў з 338-га,  

639-га і 250-га пяхотных палкоў. Акрамя таго на дапамогу браслаўскаму нямецкаму гарнізону з 

Даўгаўпілса падыходзілі чатыры роты праціўніка. У горадзе налічвалася больш дзесятка цяжкіх і 

дваццаць лёгкіх кулямётаў, чатыры гарматы і іншая зброя. 

Вызваліць Браслаў была пастаўлена задача 423-му і 735-му стралковым палкам пад 

камандаваннем палкоўніка тав. Канавалава. Але нашы палкі ўвайшлі ў горад, калі ён фактычна быў 

ужо амаль вызвалены. 

Выгнанне фашысцкіх войск адбылося пад маім камандаваннем восьмага ліпеня 1944 года. 

У той час, калі палкі Уцянкова і Канавалава змагаліся на подступах да райцэнтра з гітлераўцамі, якія 

ўтрымлівалі ўскраіны Браслава, работнікі штаба дывізіі, сорак разведчыкаў і больш трох дзесяткаў 

байцоў, адстаўшых ад палкоў і падабраных намі ў дарозе, пераадолелі міннае поле і ўварваліся ў 

горад. Бой быў скорацечным. У наступальным парыве, адкрыўшы шквальны агонь з аўтаматаў і 

вінтовак, мы не далі апамятавацца гітлераўцам і знішчылі амаль увесь фашысцкі гарнізон. Дваццаць 

нямецкіх салдат здаліся ў палон. Былі захоплены нямалыя трафеі: склады са зброяй, харчаваннем, 

соллю, цукрам, віном і спіртам, паперай, мноствам пішучых машынак. З гарадской турмы вызвалілі 

вязняў гестапа: беларусаў, рускіх, палякаў. 

Усе склады мы неадкладна ўзялі пад ахову нашых байцоў. Здарылася і непрадбачанае. 

Артылерысты, яшчэ не ведаючы, што мы захапілі горад, адкрылі па Браславу агонь. Па рацыі 

неадкладна звязаўся са штабам корпуса і папрасіў спыніць артылерыйскі абстрэл. Знішчыўшы 

ар’ергардныя заслоны праціўніка, хутка ў горад увайшлі і нашы палкі. 

Жыхары Браслава, як і іншых вызваляўшыхся намі населеных пунктаў, з радасным 

хваляваннем, з хлебам-соллю сустракалі воінаў-вызваліцеляў. Былі кветкі і пацалункі. Мы таксама 

выказвалі сваю сардэчную радасць за набытую імі свабоду. 

А. Папоў, 

былы начальнік штаба 166-ай Чырвонасцяжнай стралковай дывізіі, 

палкоўнік запаса 

 


